
Math o gynnyrch (fel yn Atodiad XI 

Rheoliad Gweithredu 668/2014) 

Dosbarth 1.1 Cig Ffres (ac offal) 

1. Enw(au) y cynnyrch) 

Cig Oen Mynyddoedd Cambria 

2. Disgrifiad 

“Cig Oen Mynyddoedd Cambria” yw’r enw a roddir yn draddodiadol i’r carcas neu’r 

toriadau cig o ŵyn sy’n cael eu geni, eu magu a’u lladd yn ardal Mynyddoedd 

Cambria yng nghanolbarth Cymru. 

Mae “Cig Oen Mynyddoedd Cambria” yn gynnyrch tymhorol sydd ar gael o fis 

Mehefin i fis Ionawr, ac wedi’i gynhyrchu o system ffermio draddodiadol gynaliadwy 

helaeth. Cynhyrchir “Cig Oen Mynyddoedd Cambria” yn unig gan famogiaid sydd â 

chyfansoddiad genetig o naill ai o leiaf 80% o Ddefaid Mynydd Cymreig neu o leiaf 

80% o’r bridiau mynydd brodorol traddodiadol eraill o Gymru a restrir isod; - 

• Defaid Mynydd Torddu a Torwen Cymreig 

• Defaid Mynydd Balwen Cymreig 

• Defaid Penfrith Beulah 

• Defaid Mynydd Duon Cymreig 

• Defaid Cheviot Bryniau Brycheiniog 

• Defaid Bryniau Ceri  

• Llanwenog 

• Llŷn 

• Defaid Easycare Cymreig 

Gellir cadw’r bridiau hyn fel bridiau brodorol pur neu eu croesi â hyrddod o frîd 

terfynol. Fel anifeiliaid mynydd gwydn, mae’r defaid Cymreig brodorol llai yn tyfu ac 

yn datblygu ar y bryniau lle maent yn crwydro ac yn bwydo’n rhydd ar lystyfiant 

naturiol Mynyddoedd Cambria. Y canlyniad yw oen mynydd ysgafn gyda phwysau 

carcas 10 cilo i 20 cilo. Mae hynny’n wahanol i ŵyn yr iseldir, er enghraifft, a fyddai â 

phwysau carcas trymach 15 cilo i 25+ cilo. 

Mae “Cig Oen Mynyddoedd Cambria” yn gig oen wedi’i aeddfedu’n helaeth. Mae’n 

cymryd tua 16+ wythnos cyn ei fod yn barod ar gyfer y farchnad, gan ei wneud yn 



 

 

gig oen sy’n aeddfedu’n arafach nag eraill. Mae hyn yn rhoi mwy o amser i flas a 

gwead “Cig Oen Mynyddoedd Cambria” ddatblygu’n llawn. 

 

Cyfrinach ei flas yw’r bridio, deiet naturiol a natur araf ei dwf. Mae hynny’n cynhyrchu 

carcas sydd â  chydffurfiad gwych ar gyfer cig blasus a thyner gyda blas dwys sydd 

yn goeth ac yn felys. 

Mae arogl melys hyfryd pan fydd “Cig Oen Mynyddoedd Cambria” yn cael ei 

goginio. Mae pori hir yr haf ar Fynyddoedd Cambria hefyd yn golygu bod ŵyn 

Mynyddoedd Cambria yn anifeiliaid naturiol iach sy’n sicrhau’r cydbwysedd gorau 

posibl o ran cig coch blasus a braster sy’n dylanwadu ar y gwead blasus terfynol. 

Mae’r cig yn goch tywyll, gyda’r mymryn lleiaf o fraster gwyn hufennog a strwythur 

cyhyr cywrain. Mae carcasau “Cig Oen Mynyddoedd Cambria” yn cael eu dosbarthu 

fel dosbarth braster 3L i 3H gyda chydffurfiad U i O, gyda’r rhan fwyaf o ŵyn yn 

nosbarth cydffurfiad R. O gymharu, y nod gydag ŵyn yr iseldir fyddai cael canran 

uwch yng nghategorïau cydffurfiad E ac U. 

Mae “Cig Oen Mynyddoedd Cambria” yn cael ei werthu’n bennaf i gigyddion ac 

archfarchnadoedd ar ffurf carcasau, ond lle bo hynny’n addas, gellir ei werthu fel 

toriadau cig oen dethol hefyd. Mae “Cig Oen Mynyddoedd Cambria” bob amser yn 

cael ei werthu yn ôl pwysau marw, ac nid yw’n cael ei werthu drwy farchnadoedd 

arwerthu da byw. 

3. Ardal ddaearyddol 

Lleolir Mynyddoedd Cambria yng nghanolbarth Cymru. Mae’r map isod yn dangos 

ardal Mynyddoedd Cambria yn unol â dynodiad Cyfoeth Naturiol Cymru. Mae’n 

cynnwys yr ardal fynyddig (wedi’i lliwio’n las tywyll) ynghyd â chwrtil 10 milltir (lliw 

glas golau) sy’n cynnwys y trefi/pentrefi “cadwyn” canlynol ym Mynyddoedd 

Cambria; - 

• Y Drenewydd 

• Llanidloes 

• Llangurig 

• Llandrindod 

• Llanfair-ym-Muallt 

• Llanwrtyd 

• Llanymddyfri 

• Llangadog 



 

 

• Llandeilo 

• Caerfyrddin 

• Cynwyl Elfed 

• Llanbedr Pont Steffan 

• Llanybydder 

• Tregaron 

• Lledrod 

• Aberystwyth 

• Machynlleth 

• Llanfair Caereinion 

• Rhaeadr Gwy 

• Mallwyd 

 

 



 

 

4. Prawf tarddiad 

Rhaid i ŵyn “Cig Oen Mynyddoedd Cambria” gael eu geni, eu magu a’u lladd o fewn 

ardal ddynodedig Mynyddoedd Cambria yng nghanolbarth Cymru. Ar bob cam o’r 

broses o gynhyrchu “Cig Oen Mynyddoedd Cambria”, cedwir cofnodion i ddarparu 

llwybr archwilio cyflawn a’r gallu i olrhain o’r fferm i’r defnyddiwr terfynol. Gellir 

olrhain “Cig Oen Mynyddoedd Cambria” (boed ar ffurf carcas neu gig wedi’i dorri) yn 

ôl i’r fferm wreiddiol drwy gyfeirio at rifau daliad cynhyrchwyr, cofnodion adnabod 

electronig cig oen a chyfeirnod grid Arolwg Ordnans lleoliad y lladd-dy. 

 

• Mae “Cig Oen Mynyddoedd Cambria” i gyd yn cael ei gynhyrchu ar ffermydd 

Gwarant Fferm neu debyg. 

• Cynhyrchir “Cig Oen Mynyddoedd Cambria” gan famogiaid sydd â 

chyfansoddiad genetig o naill ai o leiaf 80% o Ddefaid Mynydd Cymreig neu o 

leiaf 80% o’r bridiau mynydd brodorol traddodiadol eraill o Gymru a restrir. Gellir 

cadw’r bridiau hyn fel bridiau brodorol pur neu eu croesi â hyrddod o frîd terfynol. 

Caiff hyn ei wirio gan archwilwyr allanol sy’n archwilio diadelloedd ffermydd yn 

flynyddol. 

• Rhaid i o leiaf 75% o ddeunydd sych blynyddol deiet yr anifail ddod o ardal 

ddynodedig Mynyddoedd Cambria. Caiff hyn ei archwilio drwy gofnodi tystiolaeth 

o fewnbynnau bwyd anifeiliaid sy’n cael eu cludo i’r fferm. 

• Mae “Cig Oen Mynyddoedd Cambria” yn amrywio o ran pwysau fel arfer o 10 

cilo i uchafswm o 20 cilo (pwysau marw). Caiff hwn ei gofnodi a’i ddosbarthu i 

gynhyrchwyr “Cig Oen Mynyddoedd Cambria” gan y lladd-dy. 

• Mae’n rhaid lladd ŵyn “Cig Oen Mynyddoedd Cambria” mewn lladd-dai 

cymeradwy o fewn ardal ddynodedig Mynyddoedd Cambria, a’u nodi gyda chod 

unigryw i sicrhau’r gallu i olrhain. 

• Mae pob oen yn cael ei ladd yn unol â manylebau’r Comisiwn Cig a Da Byw, 

neu gyfwerth. 

• Mae pob lladd-dy yn cadw ei gofnodion ei hun er mwyn sicrhau’r gallu i olrhain 

pob llwyth o ŵyn “Cig Oen Mynyddoedd Cambria” sy’n mynd drwy’r lladd-dy. 

• Mae’r lladd-dy yn rhoi rhif gwerthwr unigryw i bob cynhyrchydd sy’n anfon ŵyn 

i’w lladd i sicrhau’r gallu i olrhain “o’r fforc i’r fferm”. 

• Anogir holl gynhyrchwyr “Cig Oen Mynyddoedd Cambria” i fod yn aelodau o 

Grŵp Cynhyrchu Cig Oen Mynyddoedd Cambria. 

 

 



 

 

5. Dull cynhyrchu 

Rhaid i ŵyn “Cig Oen Mynyddoedd Cambria” gael eu geni, eu magu a’u lladd o fewn 

ardal ddynodedig Mynyddoedd Cambria yng nghanolbarth Cymru. Mae’n gynnyrch 

tymhorol, sydd ar gael o fis Mehefin i fis Ionawr. 

• Cynhyrchir yr ŵyn o famogiaid sydd â chyfansoddiad genetig o naill ai o leiaf 

80% o Ddefaid Mynydd Cymreig neu o leiaf 80% o fridiau mynydd brodorol 

traddodiadol eraill o Gymru.  
 

 Gellir cadw’r bridiau hyn fel bridiau brodorol pur neu eu croesi â hyrddod o 

frîd terfynol. 

• Ar ffermydd mynydd uwch, nid yw ŵyn benyw yn cael eu defnyddio ar gyfer 

bridio yn ystod eu blwyddyn gyntaf. Mae hyn yn galluogi’r ŵyn benyw i dyfu 

blwyddyn arall cyn cynhyrchu “Cig Oen Mynyddoedd Cambria” y flwyddyn 

ganlynol. Yn gyffredinol, mae’r tymor wyna rhwng mis Ionawr a mis Mai. 

• Byddai’r rhan fwyaf o’r diadelloedd yn dod o ddiadelloedd sydd fel arfer yn 

cael eu cadw yn eu cynefin. Mae hwn yn ddull traddodiadol o reoli diadelloedd o 

ddefaid ar ardaloedd helaeth o dir comin a phori cymunedol. 

• Mae pob cynhyrchydd “Cig Oen Mynyddoedd Cambria” yn gweithredu’r 

system “Hafod a Hendre” draddodiadol, gyda’r holl ddefaid yn aros ger y fferm yn 

ystod misoedd y gaeaf ac yn pori tir y mynydd yn ystod yr haf a’r hydref. Nid yw 

pesgi ŵyn dan do yn arfer cyffredin a dim ond am resymau lles fel tywydd garw y 

caniateir hynny. 

• Mae union hyd y pori ar y bryniau/mynydd yn dibynnu ar y tywydd, ond byddai 

‘r holl ŵyn “Cig Oen Mynyddoedd Cambria” yn pori’r bryniau/mynydd am o leiaf 3 

mis ac yn aml hyd at 5 mis. 

• Rhaid i o leiaf 75% o ddeunydd sych blynyddol deiet yr anifail ddod o ardal 

ddynodedig Mynyddoedd Cambria. 

• Mae “Cig Oen Mynyddoedd Cambria” yn gynnyrch tymhorol sydd ar gael o fis 

Mehefin i fis Ionawr, gyda phwysau carcas o 10 cilo i 20 cilo. 

• Caiff ŵyn eu lladd a’u trin yn unol â’r gofynion deddfwriaethol presennol. 

 

 

 

 

 



 

 

6. Cyswllt â’r ardal ddaearyddol 

Mae ŵyn “Cig Oen Mynyddoedd Cambria” yn cael eu geni, eu magu a’u 

lladd yn ardal Mynyddoedd Cambria yng nghanolbarth Cymru. Mae’r 

dynodiad “Cig Oen Mynyddoedd Cambria” yn seiliedig ar enw da a 

nodweddion y cynnyrch y cyfeirir ato yn yr ardal ddaearyddol ble mae’r 

cynnyrch yn cael ei gynhyrchu. 

Mae “Cig Oen Mynyddoedd Cambria” yn cael ei gynhyrchu drwy system ffermio 

draddodiadol gynaliadwy helaeth lle mae cynefinoedd ac ecosystemau gwerthfawr 

yn cael eu cynnal. Mae pori defaid a chynhyrchu cig oen gan ffermwyr ym 

Mynyddoedd Cambria yn chwarae rhan bwysig yn y broses gadwraeth hon. 

Defnyddir 85% o’r tir ym Mynyddoedd Cambria ar gyfer amaethyddiaeth, sy’n 

cynnwys ffermydd defaid mynydd yn bennaf. 

Mae llystyfiant naturiol Mynyddoedd Cambria yn ganlyniad i ddaeareg, topograffeg, 

hinsawdd a phriddoedd yr ardal. Creigiau Mynyddoedd Cambria sy’n darparu’r 

fframwaith a’r cefndir ar gyfer y dirwedd unigryw. Maent yn eu lle ers 400-500 miliwn 

o flynyddoedd yn ôl, ac yn greigiau gwaddodol morol yn bennaf.  

 

Mae Mynyddoedd Cambria wedi’u ffurfio’n bennaf o graig Ordofigaidd ar hyd ymyl 

de-ddwyreiniol y gadwyn, tra bod y gweddill yn dywodfeini Silwraidd a cherrig llaid yn 

bennaf. 

Mae’r ardal yn brin ei phoblogaeth ac mae’n cynnwys rhostir ucheldirol i raddau 

helaeth, y rhan fwyaf ohono dros 300 metr o uchder gan godi i uchder o 752 metr ar 

ben Pumlumon Fawr. Mae gan yr ardal hinsawdd forol gymharol ysgafn gyda 

glawiad cyfartalog blynyddol uchel, mewn rhai mannau dros 250cm, ac mae nifer o 

afonydd yn tarddu yn yr ardal, gan gynnwys afonydd Hafren a Gwy. Y digonedd hwn 

o law sy’n darparu’r amodau gorau posibl ar gyfer twf llystyfiant cyfoethog o ran 

rhywogaethau ar Fynyddoedd Cambria, llystyfiant y mae mamogiaid ac ŵyn yn 

ffynnu o’i fwyta. 

Mae glaswelltiroedd asid Mynyddoedd Cambria yn cynnwys lefelau uchel o laswellt y 

gweunydd, brwyn troellgorun Juncus squarrosus neu gawn du Nardus stricta, ac 

mewn ardaloedd gyda draeniad mwy rhydd, rhywogaethau glaswellt fel peiswellt y 

defaid Festuca ovina gyda gwahanol lefelau o lus Vaccinium myrtillus, cnwp-fwsogl 

mawr Huperzia selago, cnwp-fwsogl alpinaidd Diphasiastrum alpinum a chen 

cladonia impexa, yn bresennol. 

Ar yr orgors mwy datblygedig ger y copaon, mae rhywogaethau fel llai o laswellt y 

gweunydd a phlu’r gweunydd unben Eriophorum vaginatum neu glwbfrwyn y mawn 

Trichophorum cespitosum, a grug Calluna vulgaris. Yn y mannau hynny ble mae’r 

lefel trwythiad yn uchel, mae cyfoeth o rywogaethau mogwyn Sphagnum spp., ac 

amrywiaeth o blanhigion uwch gan gynnwys llygaeron Vaccinium oxycoccus, grug 



 

 

croesddail Erica tetralix, plu’r gweunydd Eriophorum angustifolium a llafn y bladur 

Narthecium ossifragum.  

Mae’r cyfuniad o brif lystyfiant ar Fynyddoedd Cambria megis y glaswelltir asidig, 

gorgorsydd a rhostir corwrych yn cynnig amgylchedd gyda myrdd a mosaig o 

rywogaethau llysieuol. Y cyfuniad hwn o’r holl wahanol fathau o blanhigion sy’n 

cyfrannu at flas “Cig Oen Mynyddoedd Cambria”. Mae’n ddeiet gwahanol iawn i ŵyn 

sydd yn cael eu magu ar laswelltir wedi’i wella’n amaethyddol yn unig. 

Mae ŵyn “Cig Oen Mynyddoedd Cambria” yn anifeiliaid mynydd gwydn sy’n cael tyfu 

a datblygu’n naturiol ac araf ar y bryniau lle maent yn crwydro ac yn bwydo’n rhydd 

ar lystyfiant amrywiol Mynyddoedd Cambria. Mae ŵyn “Cig Oen Mynyddoedd 

Cambria” yn pori’r mynyddoedd yn helaeth yn ystod yr haf a’r hydref a rhaid i o leiaf 

75% o’r deunydd sych blynyddol o ddeiet yr anifail darddu o’r ardal ddynodedig. 

Yn ogystal â llystyfiant naturiol amrywiol Mynyddoedd Cambria sy’n cyfrannu at 

nodweddion “Cig Oen Mynyddoedd Cambria”, mae bridio’r cig oen hefyd yn ffactor. 

Mae’r ŵyn yn cael eu cynhyrchu yn unig gan famogiaid sydd â chyfansoddiad 

genetig o naill ai o leiaf 80% o Ddefaid Mynydd Cymreig neu o leiaf 80% o’r bridiau 

mynydd brodorol traddodiadol eraill o Gymru. Fel anifeiliaid mynydd gwydn, mae 

defaid brodorol Cymreig yn cael rhwydd hynt i dyfu a datblygu’n naturiol ac yn araf. 

Ar y llaw arall, mae ŵyn yr iseldir fel arfer yn pori glaswelltir wedi’i wella’n 

amaethyddol o ansawdd gwell (sy’n gallu cynnal cyfraddau stocio uwch) ac maent yn 

aeddfedu’n gyflymach. 

 

O ganlyniad i ddeiet naturiol a chyfansoddiad genetig yr ŵyn, mae “Cig 

Oen Mynyddoedd Cambria” yn cymryd tua 16+ wythnos cyn ei fod yn 

barod ar gyfer y farchnad, gan ei wneud yn oen sy’n aeddfedu’n arafach 

nag eraill, sy’n rhoi mwy o amser i flas “Cig Oen Mynyddoedd Cambria” 

ddatblygu’n llawn. Mae carcas y cig oen hwn sy’n aeddfedu’n araf ac sy’n 

cael ei fagu’n helaeth yn meddu ar gydffurfiad rhagorol sy’n rhoi cig tyner, 

suddlon gyda dyfnder o flas cywrain a melys. Mae arogl hyfryd ar “Gig 

Oen Mynyddoedd Cambria” pan mae’n cael ei dafellu. 

Mae’r wybodaeth a’r arbenigedd penodol sydd eu hangen i gynhyrchu cig oen ar 

dirwedd heriol Mynyddoedd Cambria, a hynny’n aml mewn tywydd garw, yn cael eu 

cydnabod yn glir ac mae’r sylfaen sgiliau hon wedi datblygu ac wedi aros yn 

gymharol ddigyfnewid ers cenedlaethau. 

Daw “Cig Oen Mynyddoedd Cambria” o ffermydd mynydd Cymreig traddodiadol. Yn 

2005, roedd Mynyddoedd Cambria yn cynnal 591,000 o famogiaid bridio (14% o 

boblogaeth mamogiaid bridio’r genedl). Mae ffermwyr Mynyddoedd Cambria yn dal i 

ddefnyddio dulliau ffermio traddodiadol sy’n deillio o’r Oesoedd Canol, sydd wedi’u 

trosglwyddo i lawr drwy genedlaethau. 



 

 

Ar fryniau a mynydd-dir, mae bugeiliaid Mynydd Cambria yn aml yn defnyddio sawl 

ci gwaith, sy’n gorfod hel y defaid a’r ŵyn am gryn bellter. Mae’r cŵn yn aml yn 

gweithio’n “ddall” neu allan o olwg y bugail dros ardaloedd helaeth. 

Gall rhywfaint o dirwedd Mynyddoedd Cambria fod yn anhygyrch i fugeiliaid, ac mae 

bugeiliaid yn aml yn dal i ddefnyddio ceffylau i gael mynediad i’r tir serth a 

chorstiroedd helaeth ar y bryniau. 

Fel arfer, mae gan gynhyrchwyr “Cig Oen Mynyddoedd Cambria” ddiadelloedd sy’n 

cael eu cadw yn eu cynefin, gyda’r anifeiliaid yn aros ar dir bryniog/mynyddog y 

fferm, waeth a oes newid tenant/perchennog ai peidio. Mae hwn yn ddull 

traddodiadol o reoli diadelloedd o ddefaid ar ardaloedd helaeth o dir comin a phori 

cymunedol. Mae ŵyn yn pori gyda’u mamau ar y tiroedd sy’n perthyn i’w fferm, gan 

feithrin gwybodaeth gydol oes am ble i ddod o hyd i’r pori a’r cysgod gorau posibl. 

Mae gweithio ar dir agored gyda diadelloedd yn eu cynefin yn gofyn am sgiliau 

bugeilio penodol er mwyn sicrhau bod y tir yn parhau i gael ei bori’n llwyddiannus. 

Bydd llawer o waith y flwyddyn, megis cneifio a helfeydd yr hydref, yn cael eu 

gwneud drwy gydweithredu a chydweithio rhwng ffermwyr cyfagos. Y gair Cymraeg 

am hyn yw “Cyfnewid”. 

Mae’n cadw at yr hen system “Hafod a Hendre” lle mae’r defaid yn treulio’r gaeaf ar 

dir fferm ar lawr dyffrynnoedd, yna mae’r mamogiaid a’r ŵyn yn cael eu gyrru i fyny 

i’r bryniau/mynyddoedd am 3-5 mis ar dir pori naturiol sy’n llawn glaswellt a 

pherlysiau amrywiol ar gyfer pori hir yr haf. Mae union hyd y pori ar y bryn/mynydd 

yn dibynnu ar y tywydd. Gallai tywydd garw leihau’r cyfnod hwn, ond byddai’n parhau 

am o leiaf 3 mis. Mae’r rhan fwyaf o “Gig Oen Mynyddoedd Cambria” yn cael ei 

gynhyrchu ar ffermydd ucheldir teuluol helaeth. Mae cynhyrchu’r cig oen hwn yn 

helpu i gyfrannu at gynaliadwyedd ffermydd ucheldir traddodiadol, cymunedau 

gwledig ac amgylchedd naturiol Mynyddoedd Cambria. 

Mae “Cig Oen Mynyddoedd Cambria” yn cael ei ladd yn agos i’r ardal ddaearyddol 

ddynodedig sy’n lleihau milltiroedd bwyd ac yn cefnogi lles anifeiliaid. Mae ymchwil 

prifysgol diweddar wedi dangos bod cynhyrchu “Cig Oen Mynyddoedd Cambria” yn 

creu rhai o’r allyriadau carbon isaf yn y DU. 

 

Yn hanesyddol, mae cynhyrchu cig oen wedi bod yn greiddiol i gymunedau 

Mynyddoedd Cambria a’u heconomi ac mae cysylltiad hirsefydlog rhwng 

Mynyddoedd Cambria a chynhyrchu cig oen gyda llawer o gyfeiriadau hanesyddol at 

bwysigrwydd cynhyrchu Cig Oen Cymru yn yr ardal hon sy’n dyddio’n ôl i’r 14eg 

ganrif. (Ffynhonnell: Llawysgrifau’r Hafod) 

Enillodd “Cig Oen Mynyddoedd Cambria” ddwy Wobr Great Taste yn 2013 ac efydd 

yng nghategori cig oen gwobrau Gwir Flas Cymru yn 2008. Mae “Cig Oen 

Mynyddoedd Cambria” yn cael ei gydnabod fel cynnyrch o safon ledled y DU ac 

Ewrop ac mae’n cael ei ganmol yn eang gan gogyddion a beirniaid bwyd. Dywedodd 

Jacob Kennedy, Cogydd/Perchennog Bwyty Bocca di Lupo: “Mae Cig Oen 



 

 

Mynyddoedd Cambria y tu hwnt i eithriadol ac efallai mai dyma’r cig oen gorau i mi ei 

flasu erioed. Dydw i erioed wedi gweld cig oen gyda’r cyfuniad o ddyfnder blas a 

natur dyner ar yr un pryd.” 

Mae “Cig Oen Mynyddoedd Cambria” wedi’i werthu i gyflenwyr yn Ffrainc a’r Eidal a 

meistr-gogyddion yn Llundain sy’n arbenigo mewn darparu cig tymhorol sydd wedi’i 

fagu’n draddodiadol. Yn 2013, dywedodd cwmni Provenance Village Butcher: 

“Mae ansawdd uwch a blas eithriadol cig oen Mynyddoedd Cambria ynghlwm wrth y 

ffordd draddodiadol y mae’r defaid yn cael eu magu. Fel anifeiliaid mynydd gwydn, 

mae brîd defaid Mynydd Cymreig brodorol yn cael llonydd i dyfu a datblygu’n naturiol 

ar y bryniau fel bod Cig Oen Mynyddoedd Cambria yn aeddfedu’n araf i greu blas 

dwys a gwead suddlon. Mae pori hir yr haf yn cynhyrchu’r cydbwysedd cywir o gig 

blasus a chyn lleied o fraster â phosibl, sydd hefyd yn gwella gwead terfynol y cig 

coch.” 

Dechreuodd prosiect Menter Mynyddoedd Cambria, sy’n cefnogi “Cig Oen 

Mynyddoedd Cambria”, yn 2007 i helpu i gynnal ffermydd ucheldir traddodiadol 

Cymru a chymunedau gwledig. Cafodd ei hysbrydoli, ei chefnogi a’i chymeradwyo 

gan Lywydd y fenter, Ei Uchelder Brenhinol Tywysog Cymru. Mewn araith ar y pryd, 

siaradodd am y grŵp o naw ffermwr a sefydlodd “Cig Oen Mynyddoedd Cambria” a 

sut iddynt ddatblygu berthynas gadarnhaol yn gyflym gyda phrosesydd bwyd a grŵp 

manwerthu, gan weithio’n gynhyrchiol iawn gyda hwy mewn cyfnod a oedd yn anodd 

iawn i’r sector. Ychwanegodd y Tywysog, “Rydw i mor falch bod y ddau gontract 

newydd ar fin cael eu harwyddo a fydd yn gweld cig oen Mynyddoedd Cambria yn 

rhan o’u hamrediad premiwm ledled y DU.” 

Ar hyn o bryd, mae 18 o ffermwyr yn cynhyrchu “Cig Oen Mynyddoedd Cambria”. 

Mae cyfanswm o 14,000 o ŵyn wedi’u marchnata drwy’r cynllun rhwng 2007 a 2019, 

gydag un o fanwerthwr mwyaf y DU yn brif gwsmer. Mae arlwywyr a manwerthwyr 

eraill hefyd yn gallu cael gafael ar y cig oen. 

Y cyfuniad hwn o ffactorau naturiol a dynol sy’n gweithio gyda’i gilydd i ddarparu 

cyswllt cryf rhwng yr ardal ddaearyddol a’r cynnyrch. 

 

 

 

 

 

 

 

 

 



 

 

7. Corff archwilio 

Enw: Kiwa PAI 

Cyfeiriad: The Inspire 

Hornbeam Square West 
 

Harrogate 

HG2 

Rhif ffôn: 01423 878878 

Ffacs: 

E-bost: palenquiries@kiwa.co.uk 

Mae’r corff archwilio yn cydymffurfio ag egwyddorion safon ISO 17065. 

8. Labelu 

DIWEDD 

PDO PGI Templed manyleb cynnyrch PDO PGI PN09 fersiwn 1 Rhagfyr 2020 


